
弔泰不華元帥賦
维基文库 � 免费全文 � CC BY-SA 4.0

弔泰不華元帥賦

作者：劉基　元末明初

本作品收錄於《劉基集/09卷》

世有作忠以致怨兮，曾不知其故然。懷先生之耿介兮，遭時命之可憐。上壅蔽而不昭兮，

下貪婪而不貞。權不能以自制兮，謀不能以獨成。進欲陳而無階兮，退欲往而無路。忠

沉沉而不白兮，心搖搖而不固。縶乘黃服鼓車兮，驂蹇驢以曳之。罥猛虎於籠檻兮，狐

狸群而制之。眾刻木之枉直兮，信讒邪之流言。倒裳以為衣兮，涅素以為玄。前宕冥令

指途兮，驅離婁使從之。教養由以彎弧兮，繫其肘而引之。吁嗟先生兮，何逢時之不辰！

生不能遂其心兮，死又抑而不伸。奸何為而可長兮，忠何為而可尤。尸比干而獎惡來兮，

白日為之昧幽。

重曰：嗚呼哀哉！吾安歸乎！猰貐升堂兮，騶虞以為妖。殪鳳凰而斫麒麟兮，糜粱肉以

養梟。吠狗遭烹兮，捕貓蒙醢。雄雞晨鳴兮，眾以為罪。忠固不求人知兮，於先生其何

傷！國有忠而不知兮，喟皇天之不祥。

辭曰：莽莽崇丘，闃無人兮。天高聽遐，疏不得親兮。松柏摧折，荊棘長兮。軒於綠葹，

充佩厓兮。浮雲虹霓，紛縱橫兮。上下阻隔，幽不能明兮。嗟若先生，卒罹殃兮。奸邪

矯枉，歸罪愆兮。咎繇不作，誰與平兮？蹠犬噬堯，理則然兮。麒麟豺狼，不同群兮。

自古有之，吾又何嗟兮！

此作品在全世界都属于公有领域，因为作者逝世已经超过100年，且作品于1931年1月1日

之前出版。

